Nafarroako Parlamentuko Mahaiak, 2014ko azaroaren 17an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dion legegintzarako ekimena erabiliz, Amaya Zarranz Errea andreak Foru Lege proposamena aurkeztu du, amatasunaren babesa ezarri eta arautzen duena.

Hori horrela, Legebiltzarreko Erregelamenduko 148. artikuluan ezarritakoarekin bat, Eledunen Batzarrari entzun ondoren, hona

ERABAKIA:

1. Agintzea Nafarroako Parlamentuko Aldizkari Ofizialean argitara dadin amatasunaren babesa ezarri eta arautzen duen Foru Lege proposamena.

2. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako.

Iruñean, 2014ko azaroaren 17an

Lehendakaria: Alberto Catalán Higueras

Foru lege proposamena,
amatasunaren babesa
ezarri eta arautzen duena

ZIOEN AZALPENA

Adituen esanetan, alor sozial eta ekonomikokoak dira emakumeak haurdunaldia eteteko erabakia hartzeko arrazoi nagusiak. Beharrezkoa da emakume haurdunek ama izateko duten eskubidea babestu eta bermatzea, bereziki babesgabetasunean edo babes sozialik gabe daudenen kasuan. Foru lege honek ezartzen du haurdun dagoen emakumearen eskubidea haurdunaldiari buruzko aholkua eta informazioa jasotzeko, eta lehentasuna ematen die talde horri zuzenduriko laguntza publikoei, bai eta beharrezkoak diren baliabideak, alor sozial eta juridikokoak, hezkuntzakoak, osasun arlokoak edo laguntzakoak, ezartzeari, emakumeak bere haurdunaldia aurrera eraman dezan errazte aldera.

Foru lege honek bereziki babesten ditu babesgabetasunean edo gizarte bazterketako arriskuan dauden adingabeak, eta horientzako laguntzak ezartzen ditu, bai haurdunaldirako bai erditu osterako. Halaber, zenbait neurri ezartzen dira, adingabe haurdunak bere heziketarekin jarraitu ahal izateko, haurdunaldia aurrera eraman eta ama izanda ere.

1. artikulua. Xedea.

Foru lege honen xedea da Nafarroako Foru Komunitatearen jarduketa-esparru juridikoa egituratzea amatasunaren babesaren eta haren laguntza sozialaren alorrean. Horren baitan, emakume haurdunak ama izateko duen eskubidea bermatu eta babestera zuzenduriko neurriak eta jarduketak diseinatuko dira, batez ere babesgabetasunean edo gizarte bazterketako arriskuan dauden emakumeentzat, eta xede hori lortzeko beharrezkoak diren baliabideak, alor sozial eta juridikokoak, hezkuntzakoak, osasun arlokoak edo laguntzakoak, ezartzea ahalbidetuko da.

2. artikulua. Aplikazio-eremua.

1. Nafarroako Foru Komunitateko lurraldean helbidea edo egoitza duen emakume haurdun orok, eta, bereziki, babesgabetasunean edo gizarte bazterketako arriskuan dagoenak, eskubidea izanen du haurdunaldiak ekar dezakeen edozein gatazka gainditzeko moduari buruzko aholkua izateko, eta modu pertsonalizatuan informazioa jasotzeko haurdunaldia bururaino eramateko eta seme-alabak hazteko lor ditzakeen laguntza eta babesen gainean, betiere dauzkan inguruabar partikularren araberakoak.

2. Foru lege hau aplikagarri izanen zaie Nafarroako Foru Komunitatearen lurralde osoari eta Nafarroako administrazio publiko guztiei.

3. artikulua. Printzipio gidariak.

Haurdun dagoen emakume orok, eta, bereziki, babesgabetasunean edo gizarte bazterketako arriskuan dagoenak, eskubidea izanen du aholku eta informazio pertsonalizatua jasotzeko, ama izateko eskubidea baliatzeko eta bere haurrari arretarik onena emateko jaso ditzakeen babes eta laguntzei buruz. Horretarako, Emakumeari Laguntzeko Zentroetan emakumeari informazioa ematea sustatuko da. Hala, xedea izanen da informazio xehakatua ematea emakumearen beharrizanetarako egokiak diren estatuko, erkidego eta toki esparruko babes sozialerako baliabide publiko nahiz pribatuei buruz; bereziki, gizarteratzeko errentari eta amatasunerako, egoitza alorreko eta laneratzeko laguntzei buruz. Halaber, laguntza horiek eskuratzeko moduari buruzko orientabidea emanen zaio emakumeari, bai eta laguntza horiek izapidetzeko eta kudeatzeko laguntza ere, beharrezkoa denean.

4. artikulua. Jarduteko ildoak.

Ezarritako helburu eta printzipioei jarraikiz, amatasunaren arreta sozialerako politikak ondoko ildoak kontuan hartuta egituratuko dira:

a) Amatasunerako laguntza ematea eta jaio gabeko ernaldua babestea, Nafarroako Foru Komunitateko ongizate estatuaren printzipio gisa.

b) Amatasunaren babeserako politiken arloartekotasuna sustatzea, bai eta horien antolamendu eta instrumentazioarena ere, Nafarroako Foru Komunitatearen jarduketa-esparru guztietan.

c) Nahi gabeko haurdunaldiak saihesteko neurriak sustatzea, bereziki nerabeei begira, sustapen, informazio, prestakuntza eta familia plangintzarako erraz iristeko politiken bidez.

d) Neurri eta programa sozio-laboralak sustatzea.

e) Bikotekidearen ardurakidetza sustatzea, bidezkoa bada, emakumearen haurdunaldian, bai eta seme-alabekiko ardura ere.

5. artikulua. Arretarako lehentasuna eta ez baztertzea.

Nafarroako Foru Komunitatearen gizarte politika guztietan, lehentasuna emanen zaie emakume haurdunei kasuan kasuko prestazio edo laguntzak jasotzeko, betiere haien egoerarako egokiak badira.

Administrazio publikoek neurri egokiak hartuko dituzte haurdun dauden emakumeek lan-bazterketarik edo -kalterik jasan ez dezaten beren haurdunaldi edo amatasunagatik, bai une horretan duten lanpostuan, bai geroago lanpostu berri bat eskatzerakoan.

6. artikulua. Nerabe eta gazte haurdunak.

1. Arreta berezia eskainiko zaie babesgabetasunean edo/eta gizarte bazterketako arriskuan dauden 30 urtez beherako emakume haurdunei, eta, bereziki, adingabeei. Hauek eskubidea izanen dute berariazko laguntza jasotzeko, eta laguntza horrek ondoko prestazioak hartuko ditu, gutxienez:

• Amatasunerako hezkuntza, bere adin eta egoerara egokitua.

• Laguntza psikologikoa, erditzearen aurretik nahiz ondoren.

• Familian esku hartzea.

• Heziketa afektibo-sexuala.

• Laguntza berezia ikastetxean, emakumearen ikasketa plana haurdunaldira eta amatasunera egokitzeko.

2. Derrigorrezko ikasketak egiten ari diren adingabeei dagokienez, eskolako ordutegiak eta planak bere beharren arabera egokituko dira, haurdunaldian zehar eta erditzearen ondorengo bi urteetan. Hezkuntzaren arloko arduradunek zainduko dute aurreikuspen hori guztiz betetzen dela, eta behar diren bitartekoak eta neurriak jarriko dituzte haurdunaren errendimendu akademikoa ahal den onena izan dadin, haurdunaldiaren eta amatasunaren ondoriozko betekizunekin bateragarria izateko moduan.

7. artikulua. Informaziorako eskubidea.

Emakume haurdun guztiei eta beren familiei lege honetan ezarritako oinarrizko informazioa emanen zaie Nafarroako Foru Komunitatean dauden laguntza- eta osasun-zentro guztietan.

Oinarrizko informazioak jasoko du, gutxienez, amatasunari laguntzeko baliabideen gida bat, bai eta alor horretan indarrean dagoen legediari buruzkoa eta osasun araudiak eskatzen duen baimen informatua emateko aurreikusitakoa ere. Informazioa modu pertsonalizatuan emanen da, eta horretaz gain kasuko dokumentazioa ere emanen da.

8. artikulua. Informazioa sustatzea.

Nafarroako Gobernuak bere webgunean jarriko du foru lege honetan xedatutako informazio guztia, bai eta garapen-arau eta -ekimenak ere, eta haren ezagutza eta eskuragarritasuna ahalbidetuko du egoki diren giroetan.

9. artikulua. Jarduketen konfidentzialtasuna.

Haurdun dagoen emakumearekiko jarduketa eta prozeduretan haren intimitatea, balioak, sinesmenak eta datu pertsonalen konfidentzialtasuna babestuko dira, bai eta haren zaintza edo babespean den beste edozein pertsonarenak ere, eta zorrotz errespetatuko dira Izaera Pertsonaleko Datuak Babesteari buruzko abenduaren 13ko 15/1999 Lege Organikoan jasotako xedapenak.

10. artikulua. Administrazioen arteko lankidetza.

Nafarroako Gobernuak toki entitateen parte-hartzea sustatuko du, dauden baliabideei eta lege honetan ezartzen diren emakume haurdunari laguntzeko neurrien gaineko informazioa balizko interesatuen artean zabaltzeko. Egokitzat jotzen diren administrazioarteko lankidetza hitzarmenak ezarri ahalko dira.

11. artikulua. Gizarte ekimeneko entitateak.

Nafarroako Foru Komunitateko Administrazioak lankidetza sustatuko du lege honetan aurreikusitako helburuak lortzen laguntzen duten irabazi asmorik gabeko entitate pribatuekin, legez ezarritako moduan. Xedapen gehigarri bakarra.

Nafarroako Gobernuak plan integral bat prestatuko du, laguntza-sare eraginkor bat egotea ahalbidetzeko ekintzak eta helburuak jasoko dituena.

Xedapen indargabetzaile bakarra.

Indarrik gabe uzten dira foru lege honetan ezarritakoari aurka egiten dioten maila bereko edo apalagoko xedapen guztiak.

Azken xedapenetan lehena. Garapenerako gaikuntza.

Nafarroako Gobernuari ahalmena ematen zaio behar adina xedapen eman ditzan foru lege hau aplikatu eta garatzeko.

Azken xedapenetan bigarrena. Indarra hartzea.

Foru lege honek Nafarroako Aldizkari Ofizialean argitara eman eta biharamunean hartuko du indarra.

